
MARKAZIY OSIYO 
DAVLATLARIDA REKREATSIYA 
TURIZMI

Shaymanova Nigora Yusupovna
Toshkent davlat iqtisodiyot universiteti tayanch doktoranti

Annotatsiya: Maqolada Markaziy Osiyo mamlakatlari – Qozog‘iston, O‘zbekiston, Qirg‘iziston, Turkmaniston va Tojikiston-
ning turizmni rivojlantirishda rekreatsiya resurslaridan foydalanish jihatlari tahlil qilingan.

Kalit so‘zlar: turizm, rekreatsiya, mintaqa, rekreatsiya resurslari, rakreatsion salohiyat, landshaft.
Abstract: The article analyzes the aspects of the use of recreation resources in the development of tourism in the coun-
tries of Central Asia – Kazakhstan, Uzbekistan, Kyrgyzstan, Turkmenistan and Tajikistan.

Key words: tourism, recreation, region, recreational resources, recreational potential, landscape.
Аннотация: В статье анализируются аспекты использования рекреационных ресурсов в развитии туризма в 
странах Центральной Азии – Казахстане, Узбекистане, Кыргызстане, Туркменистане и Таджикистане.

Ключевые слова: туризм, рекреация, регион, рекреационные ресурсы, рекреационный потенциал, ландшафт.

K I R I S H
Rekreatsion faoliyatning rivojlanishi aholining dam olish sifatini oshirish, jismoniy va ma’naviy salomat-

ligini tiklashning ajralmas shartidir. Bu jarayon o‘z navbatida mehnat unumdorligi va samaradorligini oshirishga, 
mintaqalar va davlatlarning iqtisodiy o‘sishini rag‘batlantirishga xizmat qiladi. Rekreatsion faoliyatni rivojlantirish 
imkoniyatlari tabiiy omillar va atrof-muhitning rekreatsion salohiyati bilan chambarchas bog‘liqdir. 

Ma’lumki, Markaziy Osiyo davlatlari turizmning rekreatsiya turini rivojlantirishda katta salohiyatga ega 
hisob lanadi. Beshta respublikaning o‘ziga xos va takrorlanmas iqlimi, go‘zal landshafti, dam olish uchun resurs-
larning yetarliligi, jozibador hududlarning mavjudligi mazkur mintaqaning turizm sohasini rivojlantirishda keng 
imkoniyatlar beradi. O‘rta Osiyo mintaqasining ajoyib tabiati xorijiy va ichki sayyohlarni o‘ziga jalb qilmasdan 
qolmaydi. 

Markaziy Osiyo, boy tarix va hayratlanarli landshaftlarga boy mintaqa, rekreatsion turizm uchun keng 
imkoniyatlarni taqdim etadi. Pomir va Tyan-Shan togʻ tizmalarining hayratlanarli choʻqqilaridan tortib Buyuk 
Ipak yoʻligacha boʻlgan hudud sarguzasht izlovchilarni ham, madaniyat ixlosmandlarini ham oʻziga tortadi.

M A V Z U G A  D O I R  A D A B I Y O T L A R  T A H L I L I
Rekreatsiya tushunchasiga ta’rif berishda, hamda uni turizm sohasi bilan bog‘lash bo‘yicha ko‘plab olimlar 

tomonidan ilmiy izlanishlar olib borilgan. Mahalliy olimlarimizdan A. Sadullayev, S. Avezov, A. Matchanovalar 
rekreatsiya so‘ziga o‘zlarining “Turizm va rekreatsiya geografiyasi” nomli kitobida shunday ta’rif berishgan: 
rekreatsiya, odatda, “dam olish, insonning mehnat jarayonida yo‘qotgan kuch-quvvatini tiklash” hisoblanadi [1]. 
V. A. Kvartalnovning fikricha, rekreatsiya bu – insonning jismoniy, intellektual va emotsional kuchini kengay-
tirilgan tarzda qayta tiklash jarayonidir [2]. AQSh milliy turizm siyosati tadqiqotlar markazining taʼrifiga koʼra esa, 
rekreatsiya bu – insonlarning boʼsh vaqtidan personal foydalanish jarayoni hisoblanadi. Mahalliy mutaxassis-
lardan Z. Usmonovaning tadqiqotlarida rekreatsiya tushunchasini uydan tashqarida, masalan, tabiatga turizm 
sayohatlarda, sanatoriy-kurort, sogʼlomlashtirish muassasalarida dam olish yoʼli bilan salomatlikni va ishchi 
kuchini tiklash koʼrinishida talqin etiladi [3]. Rekreatsiya atamasi boʼyicha ilmiy izlanishlar olib borgan olimlarning 
tadqiqotlarini umumlashtirgan holda Z. T. Abdulxakimov tomonidan: “Rekreatsiya – bu tabiiy muhitda inson oʼz-
ining ish qobiliyatini qayta tiklay olishi va dam olishi mumkin boʼlgan joylar (tabiatning manzarali joylari, baland 
togʼ va togʼ oldi hududlari, suv havzalari boʼylari, soylar, sharsharalar, tabiiy yodgorliklar va qoʼriqxonalar, davo-

lanish va dam olishga moʼljallangan sanatoriy, turizm bazalar, tarixiy yodgorliklar, muzeylar, turli koʼrgazmalar, 
teatrlar, turli madaniy kechalar va tadbirlar)ni oʼz ichiga oluvchi ijtimoiy-iqtisodiy jarayondir”,–degan taʼrif ishlab 
chiqilgan [4]. Chunki rekreatsiya – nafaqat mehnat qobiliyatini qayta tiklash, balki ruhiy va jismoniy faoliyatni 
qayta tiklashni ham o‘z ichiga oladi. 

T A D Q I Q O T  M E T O D O L O G I YA S I
Tadqiqot ishini amalga oshirishda, turli olimlarning ilmiy ishlari tahlil qilindi. Markaziy Osiyo respublikalari 

turistik imkoniyatlari, rekreatsiya resurslari imkoniyatlari o‘rganildi va tahlil qilindi. 

T A H L I L  V A  N A T I J A L A R 
O‘zbekistonda turizm sohasi rivojlanayotgan yosh sohalardan hisoblanadi. Shunga qaramasdan, ko‘pgina 

sohalardan ilgarilab bormoqda. Respublika O‘rta Osiyoning markaziy qismida joylashgan mamlakat bo‘lib, 
maydoni – 448,978 km,kv. Mamlakat ichki va xalqaro turizmni rivojlantirish uchun katta salohiyatga ega 
hudud hisoblanadi. Mamlakatning betakror tabiati, o‘ziga xos iqlimi, go‘zal dam olish maskanlari, tabiiy tur-
istik resurslarning ko‘pligi va faslning mujassamligi bu yerda turizmning rekreatsiya turini rivojlantirish imkonini 
beradi. Respublikaning YUNESCO ning maxsus ro‘yxatiga kiritilgan qadimiy shaharlari, ularda mavjud tar-
ixiy-madaniy obidalar, qulay iqlim, go‘zal manzarali tog‘lari xorijdan kelgan har bir turistda qiziqish uyg‘otishi 
tabiiy. O‘zbekistonning tarixiy shaharlari, xususan, Samarqand, Xiva, Buxoro, Shahrisabz shaharlaridagi 
betakror tarixiy yodgorliklar, me’moriy inshoatlar yurtimiz tarixi va hozirgi davrni bog‘lovchi rishta sifatida o‘z 
o‘rniga ega. Mamlakat turistik resurslarning ko‘pligi bilan turizmning deyarli barcha turlarini rivojlantirish mumkin 
bo‘lgan hudud hisoblanadi. Iqlimning o‘ziga xosligi va go‘zal tabiati o‘lkada turizmning eng muhim yo‘nalish-
laridan biri- rekreatsiya turizmini rivojlantirish imkonini beradi. Rekreatsiya turizmi o‘zining sog‘lomlashtirish 
ahamiyatiga ega ekanligi bilan boshqa turizm turlaridan ajralib turadi. Dengizga chiqish yo‘liga ega bo‘lmagan 
mintaqa bo‘lsa ham O‘zbekiston dunyodagi eng go‘zal ko‘llari, tabiiy va sun’iy suv havzalari va butun Markaziy 
Osiyoni qamrab olgan yirik daryolarining mavjudligi bilan ahamiyatlidir. O‘zbekistonning ulug‘vor tog‘lari, go‘zal 
va maftunkor sharsharalari, tog‘ oldi yaylovlari, qo‘riqxona va o‘rmon xo‘jaliklari kabi resurslarga boyligi bu mas-
kanning nihoyatda jozibador va turizmning istalgan turini rivojlantirish mumkinligidan dalolat beradi. Sog‘lig‘ini 
yaxshilash va tiklash maqsadida bo‘lgan ichki va xorijiy sayyohlar uchun eng yaxshi dam olish maskanlari Tosh-
kent viloyatida joylashgan “Humson Buloq”, “Bildirsoy”, “Chimyon”, “Chorvoq” kabi ko‘plab dam olish maskan-
lari dam olishga kelgan turistlarga tog‘ qoyalari tepasiga chiqish, suv bo‘ylarida o‘tirib dam olish, sohil bo‘ylarida 
quyosh nurlaridan bahramand bo‘lish kabi ajoyib imkoniyatlarni beradi. Va shu bilan birga, Ugam-Chotqol milliy 
bog‘ining go‘zal manzaralari, yil bo‘yi yashil bo‘lib turadigan tog‘ qarag‘aylari, shinam turar joylari bilan dam 
olishga kelganlarga ajoyib kayfiyat beradi. O‘zbekistonning tabiati ayniqsa, tog‘ yon bag‘irlarida dam olgan va u 
yerlarning musaffo havosidan bahramand bo‘lgan har qanday sayyoh bu yerlarga yana dam olish uchun qaytib 
kelish istagida bo‘ladi. 

O‘zining go‘zalligi va bepoyon dashtlari bilan mashhur bo‘lgan Qozog‘iston baland tog‘lar o‘lkasidir. Res-
publika O‘rta Osiyo va Sharqiy Yevropa chegarasida joylashgan. Maydoni 2 mln.724, 9ming km.kv. Boshqa 
davlatlarga nisbatan Qozog‘istonda qadimiy madaniy yodgorliklari kamroq saqlanib qolgan. Bu qadimda qozo-
qlarning ko‘chmanchi turmush tarzi bilan bog‘liqdir. Shunga qaramasdan, tabiiy resurslarga boyligi, go‘zal land-
shafti, maftunkor tabiati, tarixiy va madaniy yodgorliklari yil davomida sayyohlarni o‘ziga chorlaydi. Bu yerga 
kelgan turistlar tarixiy joylar va xarobalarga sayohat qilishlari, kurortda dam olishlari, cho‘l va qumtepaliklar 
bo‘ylab sayohat qilishlari mumkin. Qaydni ko‘li, Tog‘li Oltoy, Bo‘zjira yo‘li, Ko‘lsay ko‘llari, Qo‘shiqchi qumtepa, 
Charin kanyoni kabi ajoyib manzarali qadamjolar rekreatsiya turizmi uchun qulay hududlar hisoblanadi.

Katon-Qorag‘ay milliy bog‘lari va Burbay kurort zonasi o‘zining maftunkor tabiati bilan respublikada turistik 
ahamiyatga ega va mashhur hudud hisoblanadi. Qozog‘istonning janubi-sharqiy qismida eng go‘zal va o‘zining 
shifobaxshligi bilan mashhur bo‘lgan maskanlardan biri- Alakol ko‘li mavjuddir. Ko‘l sohillarida joylashgan dam 
olish maskanlari va pansionatlar dam olish maqsadida kelgan sayyohlar bilan gavjum bo‘ladi. Mazko‘r ko‘lning 
suvini Qora dengiz suviga qiyoslashadi. Ko‘lning tarkibida davriy jadvalning deyarli barcha elementlari mavjud-
ligi sababli, ko‘lda cho‘milish inson salomatligiga nihoyatda foydali hisoblanadi. 

Oltoy tog‘larining eng yuqori nuqtasi hisoblangan Beluxa tog‘i Rossiya davlati bilan chegaradosh hududda 
joylashgan. Balandligi 4,500 metr. Ushbu ikki boshli Beluxa tog‘i turizmning ekstremal turi uchun qulay hududdir. 

Kengey – Olatau darasida joylashgan Qayndi ko‘li g‘ayrioddiy kelib chiqishi va takrorlanmas go‘zalligi 
bilan mashhurdir. Zilzila natijasida paydo bo‘lgan ushbu ko‘l sayyohlar uchun g‘ayrioddiy manzara hisoblanadi. 
Ko‘chkilar oqibatida to‘sib qo‘yilgan daraning bo‘loq suvi bilan to‘lishi natijasida hosil bo‘lgan ko‘lning manzarasi 
dam olishni istagan har bir sayyohni o‘ziga maftun qilmasdan qolmaydi. Ko‘l shunisi bilan jozibadorki, suv 
tagida qolgan o‘rmon va firuza rangli tiniq suvda uchlari ko‘rinib turgan daraxtlar ajoyib manzara kasb etadi.

Markaziy Osiyo respublikalari orasida Qirg‘iziston o‘zining tabiiy shifobaxsh resurslarga boyligi bilan 
yetakchi o‘rinni egallaydi. Rekreatsiya, ya’ni dam olishning muhim afzalliklaridan biri tog‘ iqlimi bo‘lib, u davo-
lash va profilaktika maqsadida foydalaniladi. Hududning turistlar eng ko‘p tashrif buyuradigan kurort zonalari-  
dan biri Issiqko‘l o‘ziga xos iqlimli hudud hisoblanadi. Issiqko‘l dunyoning turli hududlaridan kelgan sayyohlarda 
o‘zining sirliligi bilan qiziqish o‘yg‘otadi. Tadqiqotchilar tomonidan aniqlangan ko‘l tubidagi ko‘plab suv osti sha-
harlari, sak va turkiy qabristonlar tashrif buyurgan sayyohlarni hayratda qoldirib kelmoqda. 

Issiqko‘l hududi balneologik resurslari, mineral suvlar, shifobaxsh balchiqlar va termal buloqlar mavjud 
bo‘lgan rekreatsion zona hisoblanadi. 

Qirg‘izistonning Arslon-Bob, Qora-Olma kabi yong‘oq-mevali o‘rmonlari kabi landshaft xususiyatlariga ega 
ajoyib hududlari mavjud. Tog‘ -iqlim kurortlari va ommaviy dam olish maskanlarini tashkil etishda ushbu hududlar 
yuqori o‘rinlarni egallaydi. Ushbu respublika hududida umumiy 100 dan ziyod iqlim zonalari mavjud. Bu hudud-
larda iqlimdan davolovchi yoki profilaktik omil sifatida keng foydalaniladi. Respublikada nafaqat mahalliy, balki 
davlat ahamiyatiga ega dam olish maskanlari, sanatoriylar faoliyat ko‘rsatadi. 

Respublikaning tabiiy rekreatsion resurslariga hayvonot va o‘simliklar dunyosini ham kirgizish mumkin. 
Ushbu resurslar botanika va zoologiya yodgorliklari hisoblanadi. Manzarali butalar, archali o‘rmonlar, betakror 
gulli o‘tloqlar va boshqa o‘simliklar shahar hayotidan charchagan va dam olishni istagan sayyohlar uchun qulay 
imkoniyatlardan biridir. 

Tojikiston Respublikasi O‘rta Osiyo mintaqasining janubi-sharqida joylashgan eng jozibador va qiziqarli 
sayyohlik davlatlaridan biri hisoblanadi. Maydoni 143.100 km.kv. Tojikiston tog‘li mamlakat bo‘lib, hududining 
93%ini O‘rta Osiyoning eng yirik tog‘lari – Tyan-Shan va Pomir tog‘lari tizmasiga kiradigan tog‘lar egallaydi 
(jadvalga qarang).

1-jadval: O‘rta Osiyoning eng yirik tog‘lari
1 Qurama tizma tog‘lari 3769 m Shimoliy qismida
2 Mo‘g‘ultog‘ tog‘lari 1624 m Shimoliy qismida
3 Olay tog‘ tizmasi 5539 m G‘arbiy qismida
4 Turkiston tog‘i 5509 m Shimoliy qismida
5 Zarafshon va Chimtarg‘a tog‘lari 5489 m Shimoliy qismida
6 Hisor va Qorategin tog‘ tizmalari 4643 m Janubi-g‘arbiy qismida
7 Pomir tog‘lari 7495 m Janibi-sharqiy qismida

Wikipediya ma’lumotlari asosida muallif ishlanmasi

Mamlakatda mavjud turli xil tabiiy landshaftlar, tog‘li relyef, noyob flora va fauna kabi rekreatsion resurslar 
bu yerda dam olishning barcha turlarini rivojlantirish imkonini beradi. Tojikiston hududida joylashgan dunyodagi 
eng baland tog‘lardan biri – osmono‘par Pomir tog‘i butun dunyoda “dunyo tomi” sifatida mashhurdir. Tog‘dagi 
mavjud ovchilik xo‘jaliklari, go‘zal va tabiiy landshaftlar, termal va sovuq suvli mineral buloqlar, ajoyib va sirli 
g‘orlar bu yerda yil davomida xorijiy va ichki sayyohlar bilan gavjum bo‘lishiga sabab bo‘ladi. Xorijiy davlatlardan 
kelgan alpinistlar tog‘ning eng baland cho‘qqilariga ekstremal sayohat uyushtirishadi. Shuningdek, mazko‘r 
hududlarda turizmning rekreatsiya turlari, ya’ni alpinizm, tog‘ sporti, eko turizm, chang‘i sporti, rafting, ov tur-
izmi, dam olish va sanatoriy- kurortlarda davolanish kabi turlari rivojlangan. 

Respublika hududida mineral va termal suv buloqlarining ko‘pligi sababli, sanatoriy-kurort turizmi rivojlan-
tirilmoqda. Ulardan “Zumrad”, “Obi Garm”, “Xavatog‘” kabi sanatoriylar o‘zlarining xizmat ko‘rsatish sifati bilan 
boshqalaridan ajralib turadi. Sanatoriyga tashrif buyurgan dam oluvchi tabiat qo‘ynida dam olib, musaffo havo 
va go‘zal manzaradan bahramand bo‘ladilar. 

Yana bir dam olish zonalaridan biri inson qo‘li bilan yaratilgan Pomir botanika bog‘i tog‘ yon bag‘rida joy-
lashgan haqiqiy mo‘jizadir. Botanika bog‘iga dunyoning barcha qit’alaridan 20 mingdan ziyod o‘simliklar olib 
kelingan. Ularning orasida Amur baxmali, qo‘ziqorin daraxti, avstraliyadan keltirilgan qarag‘qay kabi o‘sim-
liklarning noyob va g‘alati namunalari va beqiyos xushbo‘y hidli atirgullarning nodir kolleksiyasi bor. 

Hozirgi Ko‘lob shahri ( qadimgi Xutal) o‘zining guzal va diqqatga sazovor joylari bilan sayyohlarda kata 
qiziqish o‘yg‘otadi. Betakror tabiat yodgorligi bo‘lgan Xo‘ja Mo‘min tog‘i turli rangdagi to‘q va kulrang, zan-
gori yashil va pushti ranglardan iborat. Ushbu tog‘ butun insoniyatni yuzlab yillar davomida ta’minlaydigan tuz 
zaxiralariga ega. Xo‘ja Mo‘min tog‘ining yana bir mo‘jizasi shundan iboratki, bu yerda shamol ta’sirida hosil 
bo‘ladigan musiqasi bilan mashhur bo‘lgan g‘orlar bor. G‘orlarga kiraverishda osilgan uzun va yupqa shisha 
muzlar shamolning ta’sirida ajoyib tovushlar chiqaradi. 

Tojikistonga sayohat qilish uchun eng qulay mavsum bahor oylari hisoblanadi. Bu davrda tog‘ yon bag‘irlari 
ulkan gulli gilamga aylanadi. Pomir tog‘lariga chiqish uchun esa, yoz fasli qulayroq. Chunki bu vatda tog‘ning 
iqlimi turistlar uchun ma’qul hisoblanadi. 

Ko‘lob viloyatining sayyohlar uchun yana bir ahamiyatli jihati bu yerda “muzeylar majmuasining” borligidir. 
Muzey bir nechta bo‘limlardan tashkil topgan. Muzeyga tashrif buyurgan sayyohlar Ko‘lob viloyatining geografi-
yasi va tabiati Qizil kitobga kiritilgan o‘simlik va hayvonot dunyosi namunalari, qadimiy topilmalar, tojik oilasining 
maishiy turmush tarzi, tojiklarning an’anaviy kiyim-kechaklari va zargarlik buyumlari, qadimgi musiqa asboblari, 
san’at va hunarmandchilik asarlari va shunga o‘xshash eksponatlardan bahramand bo‘ladilar. 

Markaziy Osiyoning yana bir sayyohlik rivojlanayotgan respublikalaridan biri, o‘zining sirliligi va hali to‘liq 
kashf etilmaganligi bilan turistlarni qiziqtirayotgan mamlakat bu- Turkmanistondir. Maydoni 488,100 km.kv. 
Ushbu davlat Osiyodagi eng kam aholisi bo‘lgan davlatlardan biridir. Turkmaniston hududining aksariyat qismi 
bo‘lib, deyarli 4/5 qismi Turon tekisligi (Qoraqum cho‘li) da joylashgan. Mamlakat me’moriy, tarixiy va tabiiy 
diqqatga sazovor manzilgohlari bilan ajralib turadi. Bu yerda qadimgi shahar xarobalari, afsonaviy Axal- Teke 
otlari, Darvaza deb nomlanuvchi cho‘l qumlari orasida uzoq yillardan beri yonayotgan gaz krateri kabi qiziqarli, 
sirli manzillar joylashgan. Turkmaniston nihoyatda rang-barang mamlakat bo‘lib, tabiiy mo‘jizalarning cheksi-
zligi bilan sayyohlarni hayratda qoldiradi. Turkmanistonning bepoyon dashtlari bo‘ylab g‘ildiraklarning ritmik 
sadosi ostida poyezdda sayohat qilish albatta har bir turist uchun takrorlanmas bo‘lishi mumkin. Qoraqum 
sahrosidagi qumtepalar esa,sayyohlarda unutilmas taassurot qoldiradi. 

Ajoyib va go‘zal Yangiqal’a kanyoniga tashrif buyurgan sayyohlar go‘zal qoyalar va tog‘ tizmalari orasida 
sayr qiladilar. Qo‘ytendag‘ nomli qo‘riqxonada esa bir paytlar bu yerlarda yashagan dinozavrlarning izlarini 
ko‘rishlari mumkin. Dunyoning mo‘jizalaridan biri bo‘lgan, alvon alangasi bilan mashhur bo‘lgan Darvaza krateri 
o‘zining ko‘lami va go‘zalligini tunda, ochiq osmon ostida ta’sirli aks ettiradi. 

Turkmaniston cho‘l mintaqa bo‘lgani bilan, suvda dam olishni hohlovchilar uchun ham imkoniyatlar yetar-
lidir. Kaspiy dengizi sohillarida xohlagancha suzishlari mumkin. 

X U L O S A  V A  T A K L I F L A R
Hududlarning turistik va rekreatsiya resurslaridan samarali foydalanish, ichki turistlar bilan birga xorijiy 

turistlar oqimini ko‘paytirish imkoniyatlaridan foydalangan holda, quyidagi takliflarni amalga oshirish tavsiya 
etiladi:

● mintaqada mavjud dam olish maskanlarining faoliyatini barqarorlashtirish, mahalliy va xorijiy OAVlarda 
targ‘ib qilish;

● turistik va rekreatsiya resurslaridan foydalangan holda ular joylashgan hududlarning infratuzilmasini 
yaxshilash, atrof-muhitga zarar yetkazmagan holda, yangi dam olish maskanlarini tashkil qilish va zarur 
shart-sharoitlarni yaratish;

● Markaziy Osiyo respublikalari o‘rtasida madaniy va turistik aloqalarni rivojlantirish, xalqaro turizm bozo-
rida o‘zlarining barcha turistik imkoniyatlaridan samarali foydalanish zarur. 

